
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2019 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ԴԵԿՏԵՄԲԵՐԻ 27-Ի N 1515-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

«Հայաստանի Հանրապետության բյուջետային համակարգի մասին» օրենքի 23-րդ հոդվածի 3-րդ մասին համապատասխան` Հայաստանի Հանրապետության կառավարությունը որոշում է.
1. «Հայաստանի Հանրապետության 2019 թվականի պետական բյուջեի մասին» Հայաստանի Հանրապետության օրենքի  N 1 հավելվածի N 2 աղյուսակում կատարել վերաբաշխում և Հայաստանի Հանրապետության կառավարության 2018 թվականի դեկտեմբերի 27-ի «Հայաստանի Հանրապետության 2019 թվականի պետական բյուջեի կատարումն ապահովող միջոցառումների մասին» N 1515-Ն որոշման NN 3, 4, 5, 11, 11.1 և 12 հավելվածներում կատարել փոփոխություններ և լրացումներ` համաձայն NN 1, 2, 3, 4, 5, 6 և 7 հավելվածների:
1. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

								
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
 ՎԱՐՉԱՊԵՏ									 ՆԻԿՈԼ ՓԱՇԻՆՅԱՆ



ՏԵՂԵԿԱՆՔ - ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2019 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ԴԵԿՏԵՄԲԵՐԻ 27-Ի № 1515-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Իրավական ակտի ընդունման անհրաժեշտությունը (նպատակը)
Համաձայն Հայաստանի Հանրապետության կառավարության 2004 թվականի մարտի 4-ի 318-Ն որոշմամբ սահմանված կարգի 35-րդ կետի, Հայաստանի Հանրապետության 2019 թվականի պետական բյուջեի «Առողջապահություն» բաժնի ծրագրերի բժշկական ծառայությունների շրջանակներում իրականացվել են վերահաշվարկներ, կանխատեսումներ՝ հաշվի առնելով փաստացի կատարողականները, ինչպես նաև ընթացիկ տարում մի շարք ծրագրերում պետության կողմից երաշխավորված անվճար և արտոնյալ պայմաններով մատուցվող ծառայությունների և շահառուների շրջանակի ընդլայնումը, գների համահարթեցումը: 
 Կանխատեսումների համար հիմք է ընդունվել պետական պատվեր իրականացնող բժշկական կազմակերպությունների կողմից 2019 թվականի ինն ամսվա ընթացքում կատարված աշխատանքների վերաբերյալ հաշվետվությունները, ինչպես նաև ընթացիկ տարում մի շարք կազմակերպությունների կառուցվածքային փոփոխությունները, բաժանմունքների և ծառայությունների ավելացումը (պակասեցումը), գործող հզորությունների՝ նորագույն սարքավորումների, լաբորատոր-գործիքային հետազոտությունների ծավալի ավելացումը (պակասեցումը):
Իրականացվել է նաև վերլուծություն` Կառավարության 27.07.2019թ. «Հայաստանի Հանրապետության կառավարություն 2004 թվականի մարտի 4-ի N 318-ն որոշման մեջ փոփոխություններ և լրացումներ կատարելու մասին» 782-Ն որոշմամբ սահմանված պետության կողմից երաշխավորված անվճար և արտոնյալ պայմաններով մատուցվող ծառայությունների շրջանակի, ինչպես նաև շահառուների խմբերի ընդլայման արդյունքում կազմակերպությունների կողմից մատուցված պետական պատվերով ծառայությունների ծավալների փոփոխության վերաբերյալ:
Կատարված կանխատեսումները հիմք են հանդիսացել կազմակերպությունների պայմանագրային գումարներից շեղումների հաշվարկների համար, որոնց հանրագումարի արդյունքում որոշվել է ծրագրերի գերակատարումների և թերակատարումների համար առաջարկվող փոփոխությունները: 
Բժշկական կազմակերպությունների 2019 թվականի պայմանագրային գումարներում փոփոխություններ կատարելու համար անհրաժեշտություն է առաջացել կատարել վերաբաշխումներ Հայաստանի Հանրապետության 2019 թվականի պետական բյուջեի «Առողջապահություն» բաժնի ծրագրերում: Մասնավորապես.
1.«Ամբուլատոր-պոլիկլինիկական բժշկական օգնության ծառայություններ» միջոցառման համար նախատեսված միջոցներն առաջարկվում է նվազեցնել 242.0 մլն դրամով: Տնտեսումը հիմնականում պայմանավորված է.
ա) ընտանեկան բժիշկների կողմից նեղ մասնագիտացված խորհրդատվության ուղեգրման դեպքերի նախատեսածից շուրջ 40% ցածր մակարդակով,
բ) ընտանեկան բժիշկների կողմից լաբորատոր-գործիքային ախտորոշիչ հետազոտությունների ուղեգրման շուրջ 20% ցածր մակարդակով,
գ) անվճար և արտոնյալ պայմաններով տրամադրվող դեղերի փաստացի կատարած ծախսերի նախատեսվածից մոտ 23% ցածր մակարդակով:
2.«Բնածին հիպոթիրեոզի, ֆենիլկենտոնուրիայի և լսողության խանգարումների վաղ հայտնաբերման նպատակով նորածնային սկրինինգի անցկացում» միջոցառման համար հատկացրած միջոցները առաջարկվում է նվազեցնել 25.2 մլն դրամով: Նշված սկրինինգային ծրագրերը իրականացվում են նորածիններին և թերակատարումը պայմանավորված է ծնունդների փաստացի թվաքանակի նվազմամբ: Կանխատեսվում է նախատեսածից մոտ 10,000 դեպքի նվազում:
3. «Երեխաների ստոմատոլոգիական առաջնային կանխարգելման ծառայություններ» միջոցառման համար նախատեսած միջոցներից առաջարկվում է նվազեցնել 1,363.2 հազ. դրամով, որը պայմանավորված է 12 տարեկան երեխաների` նախատեսած և փաստացի թվաքանակի տարբերությամբ: 
4.«Թրաֆիքինգի զոհերին բժշկական օգնության ծառայություններ» միջոցառման համար նախատեսած միջոցները առաջարկվում է նվազեցնել 1.7 մլն դրամով: Կանխատեսվում է մինչև տարվա վերջ մեկ դեպքի արձանագրում, որը կանխավճարով հատկացվել է «Սուրբ Գրիգոր Լուսավորիչ բժշկական կենտրոն» ՓԲԸ-ին: 
5. «Սոցիալապես անապահով և հատուկ խմբերում ընդգրկվածների բժշկական օգնության ծառայություններ» միջոցառման համար նախատեսած միջոցներից առաջարկվում է նվազեցնել 1,024.0 մլն դրամով: Կանխատեսվող թերակատարումը պայմանավորված է պետական պատվերի շրջանակներում բժշկական օբնության և սպասարկման իրավունք ունեցող սոցիալապես անապահով և հատուկ խմբերում ընդգրկված որոշ շահառուների խմբերի ցածր դիմելիության հետ, որի արդյունքում մինչև տարեվերջ բյուջեով նախատեսված դեպքերի համեմատ կանխատեսվում է շուրջ 10,150 դեպքերի նվազում:
6.«Տուբերկուլյոզի բժշկական օգնության ծառայություններ» միջոցառման միջոցները առաջարկվում է նվազեցնել 55.0 մլն դրամով: Տնտեսումը պայմանավորված է ծրագրում ներառված կազմակերպությունների հիվանդանոցային ծառայություններում իրականացվող բարեփոխումների հետ, որի արդյունքում շարունակական նվազում է հիվանդանոցային ծառայությունների ծավալները: Մինչև տարեվերջ կանխատեսվում է նախատեսածից մոտ 150 դեպքի նվազում: 
7.«Հրատապ բժշկական օգնության և սպասարկման ծառայությունների (ներառյալ բժշկական սարքեր, սարքավորումներ, դեղեր և բժշկական օգնության օժանդակ ծառայություններ) տրամադրում» միջոցառման շրջանակներում նախատեսվում էր շահառուներին տրամադրել բժշկական օգնության օժանդակ ծառայություններ, ինչպես նաև դեղեր, բժշկական նշանակության ապրանքներ` ԱՆ նախարարի կողմից սահմանված կարգով: Իրավական հիմքի բացակայության հետևանքով նախատեսվում է ամբողջությամբ նվազեցնել և գումարները ուղղել առավել կարևոր և անհետաձգելի համարվող բժշկական օգնության ծառայությունների մատուցմանը:
8. «Իմունականխարգելման ազգային ծրագիր» միջոցառման գծով նախատեսված միջոցներն առաջարկվում է նվազեցնել 27.5 մլն դրամով: Նվազեցումը պայմանավորված է մենինգակոկային պատվաստանյութի 2019 թվականի փաստացի պահանջարկի վերանայման անհրաժեշտությամբ։ 	
9. «Առողջ ապրելակերպի խթանման և հանրային իրազեկման ծառայություններ» միջոցառմամբ նախատեսված ծառայությունների` թերթերում հայտարարությունների տպագրման ծառայությունների, տպագրական աշխատանքների գնման պահանջի բացակայության և/կամ գնումների արդյունքում առաջացած տնտեսումների հաշվին, նախատեսվում է ծրագրի գումարը 9.8 մլն դրամով նվազեցնել: 
10. «Խորհրդատվական, մասնագիտական աջակցություն և հետազոտություններ» միջոցառման համար նախատեսված միջոցներն առաջարկվում է նվազեցնել 3.1 մլն դրամով, որը պայմանավորված է տպագրման ծառայությունների գնման պահանջի բացակայությամբ:
11. «Բժիշկ-մասնագետների ժամանակավոր ուղեգրման միջոցով ՀՀ մարզային առողջապահական կազմակերպություններում բժշկական ծառայությունների մատուցում» միջոցառմամբ նախատեսվում է մոտ 25.0 մլն դրամի թերակատարում, որը պայմանավորված է ուղեգրվող բժիշկներին մարզային առողջապահական կազմակերպություններում գործուղման նպատակով վճարված ծախսերով, մասնավորապես գործուղման տևողությամբ և միջին աշխատավարձերով: Միաժամանակ, այս միջոցառումն սկսվել է իրականացվել ընթացիկ տարվա մայիս ամսից` կապված իրավական հիմքերի ապահովման անհրաժեշտության հետ:
 Վերոնշյալ միջոցառումների իրականացման համար նախատեսած միջոցների կանխատեսվող թերակատարումների շրջանակներում առաջարկվում է փոխհատուցել առողջապահական գերակայություններ հանդիսացող առանձին միջոցառումներով կանխատեսվող գերակատարումները: Գերակատարումները հիմնականում պայմանավորված են Հայաստանի Հանրապետության 2019 թվականի պետական բյուջեով տվյալ ծրագրերի իրականացման համար նախատեսված դեպքերի թվաքանակների և 2019 թվականի տարեկան արդյունքներով կանխատեսվող փաստացի դեպքերի թվաքանակների տարբերությամբ, ինչպես նաև առողջապահության նախարարության բնականոն գործունեության ապահովմամբ: 
Ներքոհիշյալ ծրագրերի մասով առաջարկվում է.
1.«Հեմոդիալիզի և պերիտոնիալ դիալիզի անցկացման ծառայություններ» միջոցառման համար նախատեսված միջոցներն առաջարկվում է ավելացնել 80.0 մլն դրամով: Գերակատարումները պայմանավորված են ծրագրային հեմոդիալիզի ծառայության մեջ նախատեսածից շուրջ 28 պացիենտով (4400 սեանս) ավելի ներգրավելու հետ, ինչպես նաև ծառայության հասանելիության և մատչելիության, հեմոդիալիզային ծառայություն ստացող հիվանդների ապրելիության ցուցանիշների շարունակական բարելավումով:
2.«Շտապ բժշկական օգնության ծառայություններ» միջոցառման համար նախատեսվող միջոցները առաջարկվում է ավելացնել 145.0 մլն դրամով: Գերակատարումները պայմանավորված են պետական բյուջեով ծառայության համար նախատեսված կանչերի թվաքանակի գերակատարմամբ, ինչպես նաև ընթացիկ տարում իրականացված միջոցառումների արդյունքում մի շարք կազմակերպություններում շտապ օգնության հերթափոխ իրականացնող բրիգադների թվի ավելացմամբ, ինչը նպաստել է ծառայության հասանելիության մակարդակի բարձրացմանը և կանչերի ուշացումով սպասարկման դեպքերի նվազմանը: Մինչև տարեվերջ բյուջեով նախատեսված կանչերի համեմատ կանխատեսվում է շուրջ 20 հազար կանչի գերակատարում: 
3.«Շարունակական հսկողություն պահանջող և առանձին հիվանդությունների բուժման ծառայություններ» միջոցառման համար նախատեսված միջոցներն առաջարկվում է ավելացնել 25.0 մլն դրամով: Գերակատարումները պայմանավորված են պետական բյուջեով ծառայության համար նախատեսված դեպքերի թվաքանակի գերակատարմամբ: Մինչև տարեվերջ բյուջեով նախատեսված դեպքերի համեմատ կանխատեսվում է շուրջ 1,300 դեպքի գերակատարում:
4.«Ախտորոշման ճշտման նպատակով լաբորատոր-գործիքային ախտորոշիչ հետազոտություններ նեղ մասնագիտացված կենտրոններում» միջոցառման համար նախատեսված միջոցներն առաջարկվում է ավելացնել 35.0 մլն դրամով: Գերակատարումները պայմանավորված են պետական բյուջեով ծառայության համար նախատեսված դեպքերի թվաքանակի գերակատարմամբ: Մինչև տարեվերջ բյուջեով նախատեսված դեպքերի համեմատ կանխատեսվում է շուրջ 18,500 դեպքի գերակատարում:
5. «Ստոմատոլոգիական բժշկական օգնության ծառայություններ» միջոցառման համար նախատեսված միջոցներն առաջարկվում է ավելացնել 1,363.2 հազ. դրամով: Գերակատարումները պայմանավորված են պետական բյուջեով ծառայության համար նախատեսված դեպքերի թվաքանակի գերակատարմամբ շուրջ 450 դեպքով:
6.«Աղիքային և այլ ինֆեկցիոն հիվանդությունների բժշկական օգնության ծառայություններ» միջոցառման համար նախատեսված միջոցներն առաջարկվում է ավելացնել 80.0 մլն դրամով: Գերակատարումները պայմանավորված են պետական բյուջեով ծառայության համար նախատեսված դեպքերի թվաքանակի գերակատարմամբ: Մինչև տարեվերջ բյուջեով նախատեսված դեպքերի համեմատ կանխատեսվում է շուրջ 700 դեպքի գերակատարում:
7.«Ուռուցքաբանական և արյունաբանական հիվանդությունների բժշկական օգնության ծառայություններ» միջոցառման համար նախատեսված միջոցներն առաջարկվում է ավելացնել 250.0 մլն դրամով: Պետական բյուջեով ծառայության համար նախատեսված դեպքերի թվաքանակի գերակատարումները պայմանավորված են ուռուցքաբանական հիվանդությունների վիրահատական և ճառագայթային (բացառությամբ 15 և ավելի MeV (մեգաէլեկտրոնվոլտ) հզորություն ունեցող բժշկական գծային արագացուցիչով ճառագայթային բուժումը) բժշկական օգնության ծառայությունների ամբողջովին պետական պատվերով իրականացնելու (համավճարային սկզունքը հանվել է) հետ: Գերակատարումները պայմանավորված են պետական բյուջեով ծառայության համար նախատեսված դեպքերի թվաքանակի գերակատարմամբ: Մինչև տարեվերջ բյուջեով նախատեսված դեպքերի համեմատ կանխատեսվում է շուրջ 1,200 դեպքի գերակատարում: 
8. «Զինծառայողներին, ինչպես նաև փրկարար ծառայողներին և նրանց ընտանիքի անդամներին բժշկական օգնության ծառայություններ» միջոցառման համար նախատեսված միջոցներն առաջարկվում է ավելացնել 470.0 մլն դրամով: Գերակատարումները պայմանավորված են ընթացիկ տարում նորագույն և թանկարժեք տեխնոլոգիաներով մատուցվող բժշկական ծառայությունների աշխարհագրության ընդլայնմամբ և շահառուների դիմելիության ավելացմամբ: Մինչև տարեվերջ բյուջեով նախատեսված դեպքերի համեմատ կանխատեսվում է շուրջ 3,000 դեպքի գերակատարում:
9.«Երեխաների բժշկական օգնության ծառայություններ» միջոցառման համար նախատեսված միջոցներն առաջարկվում է ավելացնել 25.0 մլն դրամով: Գերակատարումները պայմանավորված են ծրագրի շրջանակներում շահառուների թվի ավելացմամբ (շուրջ 200,000), որի արդյունքում մինչև տարեվերջ բյուջեով նախատեսված դեպքերի համեմատ կանխատեսվում է շուրջ 175 դեպքի գերակատարում:
10.«Գինեկոլոգիական բժշկական օգնության ծառայություններ» միջոցառման համար նախատեսվող միջոցները առաջարկվում է ավելացնել 15.0 մլն դրամով: Ծրագրի շրջանակներում գերակատարումները պայմանավորված են մատուցվող ծառայությունների գների 60% աճով:
11. «Անհետաձգելի բժշկական օգնության ծառայություններ» միջոցառման համար նախատեսվող միջոցները առաջարկվում է ավելացնել 208.0 մլն դրամով: Պետական բյուջեով ծառայության համար նախատեսված դեպքերի թվաքանակի գերակատարումները պայմանավորված է.
· «Սրտի անհետաձգելի վիրահատություններ» ենթածրագրի շրջանակում դիմելիության աճով, որի արդյունքում կանխատեսվում է դեպքերի շուրջ 100-ով ավելացում,
· «Գլխուղեղի սուր կամ ենթասուր իշեմիկ ինսուլտի բուժում» ենթածրագրի շրշանակում կանխատեսվում է շուրջ 80 դեպքի աճ,
· «Անհետաձգելի բժշկական օգնություն» ենթածրագրի շրշանակում կանխատեսվում է շուրջ 570 դեպքի աճ: 
12. «Հոգեկան հիվանդների բժշկական օգնության և խնամքի ծառայություններ» միջոցառման համար նախատեսվող միջոցները առաջարկվում է ավելացնել 15.0 մլն դրամով: Կանխատեսվող գերակատարումը պայմանավորված է դիմելիության աճով, կանխատեսվում է շուրջ 38 դեպքի աճ:
13. «Դատաբժշկական և գենետիկ ծառայություններ» միջոցառման համար նախատեսված միջոցներն առաջարկվում է ավելացնել 81 մլն դրամով, ինչը պայմանավորված է ՀՀ ԱՆ «Դատաբժշկական գիտագործնական կենտրոն» ՊՈԱԿ-ի կողմից 8 ամիսների ընթացքում ՀՀ իրավապահ համակարգի և ուժային կառույցների կողմից նշանակվող և փաստացի կատարված փորձաքննությունների աճով: Մասնավորապես, 2018 թվականի վերջինիս կողմից դատագենետիկական և քիմիկոտոքսիկոլոգիական փորձաքննությունների իրականացման համար ձեռք են բերվել ժամանակակից սարքավորումներ, արդյունքում 2019 թվականի բարձրացել է կազմակերպության կողմից մատուցվող ծառայությունների որակը, որն էլ իր հերթին հանգեցրել է փորձաքննությունների քանակի զգալի ավելացմանը: 
14. «Մարդասիրական օգնության կարգով ստացվող դեղերի և դեղագործական արտադրանքի ստացվման,մաքսազերծման և բաշխման ծառայություններ» միջոցառման համար նախատեսված միջոցներն առաջարկվում է ավելացնել 26.5 մլն դրամով, ինչը պայմանավորված է «Մարդասիրական օգնության հանրապետական կենտրոն» ՊՈԱԿ-ի (այսուհետ` ՊՈԱԿ) կողմից առաջացած ծախերի գերակատարումով: Մասնավորապես, 6.4 մլն դրամի դեֆիցիտը պայմանավորված է ՊՈԱԿ-ում կատարվող «Դեղերի և բժշկական նշանակության ապրանքների միասնական լոգիստիկ կառավարման տեղեկատվական համակարգ (ԴԼԿՏՀ)» ծրագրի նախապատրաստական և շինարարական աշխատանքներով, իսկ 20.1 մլն դրամը` ՊՈԱԿ-ում ԱԱՀ-ի գծով առաջացած հարկային պարտավորությամբ: Հարկային պարտավորությունն առաջացել է համաձայն ՀՀ հարկային օրենսգրքի 59-րդ հոդվածի 5-րդ մասի, քանի որ ՊՈԱԿ-ի գործունեության բոլոր տեսակների մասով իրացման շրջանառությունը գերազանցել է ԱԱՀ-ի շեմը:
15. «Առողջապահության ոլորտի պետական քաղաքականության մշակում, ծրագրերի համակարգում և մոնիտորինգ» միջոցառման համար նախատեսվում է ավելացնել 52.0 մլն դրամով` ծախսերի հետևյալ հոդվածներով.
·  «Էներգետիկ ծառայություններ» հոդվածով, մասնավորապես գազի բաշխման գծով, առաջացած գերածախսը փոխհատուցելու համար,
· «Ապահովագրական ծախսեր» հոդվածի պայմանավորված է գերակատարմամբ: Մասնավորապես, ՀՀ կառավարության 17.05.18թ. թիվ 575-Ա որոշմամբ թվով 2 տրանսպորտային միջոցներ հանձնվել են Առողջապահության նախարարությանը, որոնց ապահովագրության ժամկետը լրացել է և պետք է ձեռքբերել փոխադրամիջոցների հետ կապված ապահովագրական ծառայություններ, որոնց համար 2019 թվականին գումարներ չեն նախատեսվել,
· «Պարգևատրումներ, դրամական խրախուսումներ և հատուկ վճարներ» հոդվածով ավելացումը պայմանավորված է տարեվերջին ԱՆ աշխատակիցներին տրամադրվող պարգևատրման ֆոնդի ավելացման անհրաժեշտությամբ:
16. «Առողջապահության նախարարության տեխնիկական հագեցվածության բարելավում» միջոցառման շրջանակներում նախատեսվում է ձեռք բերել համակարգչային սերվերներ: Առողջապահության նախարարության համակարգչային բազան նոր գերհզոր սերվերներով վերազինելու նպատակով, Առողջապահության նախարարությունը իրականացրել է «ՀՀ ԱՆ ԳՀԱՊՁԲ-2019/20» ծածկագրով գնման ընթացակարգ` «Գնումների մասին» ՀՀ օրենքի 15-րդ հոդվածի 6-րդ մասի պահանջներին համապատասխան, արդյունքում 2019 թվականի օգոստոսի 9-ին «ԼանԱր Սերվիս» ՍՊԸ-ի հետ կնքվել է պայմանագիր` 5,970,000 ՀՀ դրամ պայմանագրային գումարով: Ներկայումս, անհրաժեշտություն է առաջացել վերոնշյալ գնման պայմանագրի համար նախատեսել համապատասխան ֆինանսական միջոցներ` այն պայմանագիրը ուժի մեջ մտցնելու նպատակով` առաջացած թերակատարումների հաշվին:
2. Ընթացիկ իրավիճակը և խնդիրները 
ՀՀ պետական բյուջեի «Առողջապահություն» բաժնի մի շարք միջոցառումների շրջանակներում իրականացված գնահատումների և փաստացի կատարողականների ուսումնասիրության արդյունքում պարզ է դարձել, որ որոշ միջոցառումների գծով առկա են թերակատարումներ, իսկ մի շարք, հատկապես հիվանդանոցային և առողջապահական հարակից ծառայությունների մասով, առկա են գերակատարումներ: 
3. Կարգավորման նպատակը և բնույթը
Սույն որոշումով նախատեսվում է միջծրագրային վերաբաշխումների միջոցով միջոցառումների ընդհանուր միջոցները վերաբաշխել առավել հրատապ, առաջնահերթ համարվող ծրագրերի գծով առկա պահանջարկի փոխհատուցմանը:
4. Նախագծի մշակման գործընթացում ներգրավված ինստիտուտները և անձինք
Իրավական ակտի նախագիծը մշակվել է Հայաստանի Հանրապետության առողջապահության նախարարության պետական աշխատակիցների կողմից:
5. Ակնկալվող արդյունքը
ՀՀ քաղաքացիներին անվճար և արտոնյալ պայմաններով բժշկական օգնության և սպասարկման ծառայությունների հասանելիության, ինչպես նաև առողջապահության նախարարության բնականոն գործունեության ապահովում:



ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2019 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ԴԵԿՏԵՄԲԵՐԻ 27-Ի № 1515-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ
[bookmark: _GoBack]«Հայաստանի Հանրապետության 2019 թվականի պետական բյուջեում վերաբաշխում և  Հայաստանի Հանրապետության կառավարության 2018 թվականի դեկտեմբերի 27-ի № 1515-Ն որոշման մեջ փոփոխություններ և լրացումներ կատարելու մասին» կառավարության որոշման նախագծի ընդունման կապակցությամբ այլ նորմատիվ իրավական ակտեր ընդունել անհրաժեշտ չէ: 


ՏԵՂԵԿԱՆՔ

«Հայաստանի Հանրապետության 2019 թվականի պետական բյուջեում վերաբաշխում և  Հայաստանի Հանրապետության կառավարության 2018 թվականի դեկտեմբերի 27-ի № 1515-Ն որոշման մեջ փոփոխություններ և լրացումներ կատարելու մասին» կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում: 

